
మెఱసి నిల్చినకారుమెఱుఁగు మేలగుఁ గాని, యీ కొమ్మకనుకాంతి కింత కొఱఁత

మించి కెంజిగురాకు మెఱయుచుండును గాని, యీలేమపదముల కీడు గాదు



	 







	గీ.	
అనుచుఁ గొనియాడుతలఁపుల కగ్గలించి, కమ్మవిల్తునిమృదుసాయక మ్మనంగఁ

జారుశృంగారమోహనాకార యగుచుఁ, బ్రణుతి కెక్కినగోపాలబాల యోర్తు.

	గీ.	
కాంతుఁ గనుఁబ్రామి తా భోగకాంక్ష దండ

పాలకుఁడుఁ దత్సుతుఁడు నుపపతులు గాఁగ

నెన్నఁడును వారు దమలోన నెఱుఁగకుండ

నొనర రతికేళి సలుపంగ నొక్కనాఁడు.

	క.	
తలవరికొడుకును దరుణియుఁ, దళుకొత్తెడువేడ్క మన్మథక్రీడ మెయిన్

గెల నరయక జక్కవకవ, పొలువున బహురతులఁ బ్రొద్దు పుచ్చుచునుండన్.

	ఉ.	
ఆతఱి దండపాలకుఁడు నయ్యెడకుం జనుదేరఁ దత్తనూ

జాతుని గాదెలోన నిడి సమ్మద మొప్పఁ దలారితోడ సం

ప్రీతి రమించునంతట గభీరగతిం జనుదెంచుచున్నయిం

టాతనిఁ జూచి గోపిక భయంపడ కయ్యుపనాథుతోడుతన్.

	వ.	
ప్రత్యుత్పన్నమతి గావున నిట్లను వీఁడె మద్వల్లభుం డరుదొంచెం బాదుకారావంబు

వినంబడియె నీవు నామీఁద వృథారోషంబు దీపింపం దిట్టుచు మద్గృహంబు వెడలు

మనిన వాఁడును నట్లు సేయ నంతటఁ గదిసి గోపాలుండును దనగృహంబు చొచ్చి

భార్యతో నెన్నండు లేనిది యీతలవరి మనయిల్లు చొచ్చి నిన్నుఁ దిట్టుచుం

బోవుటకుఁ గతం బేమి యని యడిగిన నది యిట్లనియె.

	గీ.	
కొడుకుమీఁద నతం డిటు కోప మెత్తి, యేనిమిత్తంబొ చంపక మాన ననుచు

నొలసి వెదికంగ వీఁడు నానిలయమునకు, భిన్నమతి రాఁ గుసూల నిక్షిప్తుఁ జేసి.

	సీ.	
తమకింపకున్నచో దండపాలకుఁడును, దనయుని నిల్లిల్లు దప్పకుండఁ

జూచుచు మనయిల్లుఁ జొచ్చి మావాఁడు మీ, యింటనె యున్నవాఁ డిప్పు డనిన

నెన్నండు రానిమాయింటి కేటికి వచ్చు, నతఁడు రాడని త్రోచి యాడఁ గినిసి

నిష్ఠురాలాపముల్ నీవును వినుచుండ, ననుఁ బల్కి పోవుచున్నాఁడు కంటె



	 







	గీ.	
యింత కోపించి పొడగన్న నెంత దెగునె, వీనిపై నంచు నీగాదెలోన దాచి

చూపకుండితి నిదె వీనిఁ జూడు మనుచుఁ, బొలఁతి తలవరిసూనుని బిలుచుటయును.

	వ.	
పిలిచినఁ గుసూలంబు డిగ్గ నుఱికి నిలిచిన వానిం బరిరంభణంబుఁ జేసి నగుచున్నతన

భార్యం జూచి మెచ్చి గోపాలకుం డిట్లనియె.

		 ఈ పేజీలో చివరి మార్పు 15 మార్చి 2023న 13:59కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

